
Tauwai sumaga
Pilipi
meagaine adi letama

1 Taugu Pol be Timoti, tauma Yesu Keriso
na taunoyama uma letanama ka girugirumina
taumi aitauga tauwai sumaga Pilipi meagaine
ko miamiana garomie. Be mate uma letanama

Mamaitua na damma babadidima be dikon mate
aubaidima. 2 Tamadama Mamaitua be Bada Yesu
Keriso adi raukiviverema be adi subama garomie

e kenana.

Pol Mamaitua yai kaiwena Pilipi banegidima
adi waisumagama aubainama

3 Taugu ya nogonogotimina raganine, yau Ma-
maituama yawai kaiwa kauena, 4 be ma nu-
averegu ya moimoiragina taumi aubaimima.
> Baninama taumi koya kaisagugu be vari vere-
nama tei daberarina, raganine waisumaga koy-
awai karena, naumeki da yodi. ¢ Be taugu e katai
kauena da Mamaitua noya verenama nopomie
yawai karena tokare nam e gose, naumeki da
Yesu Keriso na kaba verau munagama raganie.

7 Taugu e kataie da aba ya riuriuemina inam
riukaua, baninama taumi taugu nuanuague ko
miamiana. Avedi da taugu dibure bo dego ya
miamiana, yagoro vari verenama aubainama
ya giugiu raukosogaigaina da riunama ei rewa-
panana. Be tauda matabuda Mamaitua na rauki-
viverema ta kitakitana. 8 Mamaitua ya kataie da

taugu nopoguma e goegoe kaue da taumi sibo
é kitemina, baninama taugu yau wainuapagoma
garomie, teneginama nama Yesu Keriso taumi
ewai nuapagoemina. 9 Taugu yau moiragima
na banima inam uma: Taugu ya moimoiragi da
taumi ami wainuapagoma sibo ya moraba da ya
moraba guratana. Inam kedane taumi tokare
ami kataima be ami nuauyauyama e morabana,
10 yodibe tokare vere be gewagewa kitedima ko
kataie da dego tauna yawasana verena, be dego
tauna yawasana gewagewana. Be yawasana
miramiranama tokare nam mate ko babara, be
Yesu na kaba verauma raganine, taumi tokare

nam e etaremi. 11 Be mate Yesu Kerisoe didimana
votavotanama nopomima koi mogavudina. Inam

raganine banaga tokare ta kitedi be Mamaitua
isanama ta kaisugusuguna.

Pol dibure a boruna aubainama vari verenama
e dabedaberarana _ .
12Yau banagama matabumi, taugu ya goegoena

da taumi yodi sibo koya kataie da aba garogue
e tubutubugana, vutuna aubainama vari ver-
enama ya daberarana. 13 Baninama banaga
matabudi uma dibure be guyau na tauigarama
mate a kataie da taugu yawai nuatoitoina Keriso
aubainama. 14 Raganine tauwai sumaga a kitagu
da taugu dibure a boruboruguna murine, tauwai
sumaga toitoi ma raudebatoredi vari verenama a
rarau guguyena, be nam ti nairana.

15 Be yagoro ¢ kataie da banaga gesaudima
nopodima unura mate ta rarau guguyana, be
gesaudima riukaue ta rarau guguyana. 16 Be
gesaudima nam unura mate, taudi wainuapago

nopodima ya mogavu be ta rarau guguyana,
baninama taudi a kataiena da taugu dibure ya
miamiana, baninama taugu vari verenama e
giugiu raukosogaigaiena aubainama. 17 Be unura
banegidima taudi Keriso ta rarau guguyena, ban-
inama ta goegoena da taudime isedima ta kawa
sage munagedina. Be mate adi rauguguye taudi
ta rarau rubuna, da kabe yau piripirima dibure
ta kawa morebi, 18 be inam nam aba. Avedi da
taudi kaiyovue bo riukaue ta rarau guguyana, be
yagoro Keriso varinama tawai daberarina, inam
vutuna taugu yawai nuaverena. Be yagoro da yai
nuavere watanana, 19 baninama e kataiena da
taugu tokare Mamaitua ei yawasaniguna, bani-
nama taumi ragan matabuna ko moimoiragina
aubaiguma. Be yagoro Yesu Keriso Aruinama
inam taugu mate.

20 Taugu nuaguma e riuriuna da dibure nam
piripiri ei gwagagu da yau waisumage ya beku.
Ibewa da Bada Yesu isanama ma raudebator-
agu sibo patare e kawa sagesagena, avedi da
tai gurigu bo ibewa, yagoro Bada ya kaisuguna.
21 Baninama degoda yawayawasaniguma ya mi-
ana, inam garogue naumeki, taugu Keriso na
goanama voienama aubainama ya miana. Be
degoda ya gurina, taugu yawai nuavere kauana,
baninama inam raganine taugu ya nago marae
be Bada mate ka miana. 22 Be degoda ya mi-
ana, taugu ya noya gurata da banaga Keriso
garone ya veraugedi da tai sumagana. Be taugu
nam e kataiena da taugu aba kedanama ya
vine, yawasana bo guri. 23 Yau nogotama tawai
taisoruna. Nogota gesau e goegoe da taugu sibo e

guri be e nago Keriso mate ké mia tenagana, inam
vutuna ya vere vavasagana. 24 Be you, taumi
kami taiye inam ya vere vavasagana da taugu ya
miana.

25 Vutuna aubainama taugu € katai kauena
da tokare ya miana, taumi kaisagumima
aubainama. Be ami waisumagama yai morebidi
be koi nuaverena. 26 Yodibe raganine ya verau
munagana garomie, taumi tokare Yesu Kerisoe ko
mosari guratana taugu yau noyama aubainama.

Piripiri nopodie waisumage ko midi bagibagina

27 Be kaua dosinama inam uma: Ko rabe
kauemi da Keriso varinama verenama e riuriuna
ruvane, nama ko nagona. Yodibe ya verau ya

kitemi bo degoda ya mia kwasana taugu varimiga
ya vaie be ya kataie da taumi kaite koya vadidi be
ko midimidina. Be ami nogotama koyai tenage
da vari verenama aubainama kowai gaviana da
banaga sibo ai sumagena da nam waikatakatai
kaikaiyovudima sibo ai muriwatane. 28 Be
aitauga tawai gaviemina, nam ko nairedi. Dabu-
dine taudi tokare ta kataie da Keriso taudi e
mutu rovodina, be taumi tokare Mamaitua ei
yawasanimina. 29 Baninama taumi Keriso ya
vinemina da tauna kowai sumagena, be mate
ya vinemi da piripiri ko banabanavidina Keriso
kana taiye, be nam waisumaga taunaga. 30 Be
taumi ami piripirima inam teneginama, maika
taugu piripiri nogone e banabanavidina nama.
Be yodi yagoro e nagonagona da inam vutuna
letanama yodi ko siesievina.

Keriso maika sibo koya miana

1 Uma kauidima veredima garomie ta kenake-
nana, vutuna aubainama taugu yawai nuaver-
ena. Taumi Kerisoe ami banagama mate kowai
kawa dugu vivira, be taumi wainuapagoe ami
banagama mate kowai riu nuasubasubana, be
taumi Arua Babaue kowai turaturana vivira, be
taumi raunuatoi garomie e kenakenana. 2 Be you,
yagoro yai nuavere kauana dego da taumi kowai
debatenagana nuapagoe, be nam waikawa dariga
garomie ima tubutubugana.

3 Be mate nam koi gogo bo ko kawa sage
munagemi, ibewa da ko §aubo munaga be ami
banagama gesaudima ko kawa sagedina, be nam
taumi. 4 Nam taumiga sagu munagemima ko
nogonogotidi, ibewa da banaga gesaudima mate
ko nogotidi.

> Taumi ami nogota be ami voiama sibo Yesu
Keriso na nogota be na voiama maika. Tauna na
nogota be na voiama inam umanama: 6 Tauna

avedi da Mamaitua be tauna nam Mamaitua
maika i miana. Be yagoro mara ya gose porena,

Mamaitua ya goefoena nama, 7 be yai rawa-
banaga gomana, maika tauda. Be ya voia munage
da kitanama banaga yababa ya tubugana. 8 Inam
kedane tauna ya gaubo munaga da kitanama
banaga goma maika, be Mamaitua ya voteyeteye
da ya gurina, be mate korosie na gurima raganine
ya voteyateyana. 2 Inam vutuna aubainama Ma-
maitua tauna ya kawa sage vavasage be isanama
dosinama ya utena. Be yodi tauna isanama,

banaga, anea be arua matabudi ya saga pored-
ina. 10 Tauda matabuda dobue, Anea marae be
arua doga dibune miemienidima, matabuda Yesu
nogone tuapikadama dogae tai tutumidiridi, 11 be
ta riuna, “Yesu Keriso tauna vutuna Bada.” Be

inam kauine Mamaitua Tamadama isanama ta
kaikai sugusuguna.

Kipora maika ko yanana

12Vutuna aubainama yau bana, avedi da taugu
taumi mate bo ibewa, be taumi ragan matabuna
Bada riunama é giugiuena ko vovo teyeteyena
maika nogone koya voivoiana. Be yodi ya ri-
uriuemina da yawasaninama garomie kenakena
nonoginama ko kaigurate, be Mamaitua vivire-
nama be nairenama mate nopomie e kenana.
13 Baninama Mamaitua vutuna taumi nopomie e
noyanoyana. Be tauna e voiemi da na goanama
kauidima ko goegoedina, be mate e sagumi da na
goanama ko voivoiedi be tauna kowai nuaverena.

14 Yaba matabuna ko voivoiedina, nam
waisuramudu bo riuviravira mate ko voiedi,
15 inam raganine taumi tokare Mamaitua na
sedama didimanimima be wavu nam garomie
e kena. Be dobu banegidima barebaredi be
godabaridima nopodie taumi tokare ko yanana
maika kipora. 16 Be taumi yawasana riunama
ko kaididi! Yodibe Bada Yesu banaga matabudi
e etaredina raganine, taugu yai nuavere kauana
yawasana riunama koya kaididina aubainama,
taugu e kataie da yau bagibagima nam ei
yakarena. 17 Be Taumi ami waisumagama Bada
Yesu garone, inam vutuna taumi Mamaitua

garone ami puyoma. Be taugu yodi tokare
kosiniguma e rauginina taumi ami puyoma
e taidin yagena. Be avedi da kosiniguma e
rauginina, be yagoro yawai nuaverena. 18 Vutuna
aubainama taumi taugu mate tai nuavere
tenagana.

Pol na tausaguma Timoti be Epaprodaitas

19 Degoda Bada Yesu ima §oe, taugu ragan
gaubonaga agunai Timoti ya riupore veraugena
garomie, yodibe taumi nema ko miamia bakona,
vutuna taugu ei variguna aniwai nuavereguma
aubainama. 20 Timoti tauna yau varoro kauama,
baninama tauna na yawasanama nam maika
aitau. Tauna nuanama ewai poya guratana
taumi aubaimima. 21 Be gesaudima taudiga
ta nogonogota munagedina, be Yesu Keriso na
kauama nam tima nogonogotidina. 22 Raganine
Timoti taugu mate vari verenama ké rarau
guguyena, dabudine banaga a kita da tauna ba-
naga kaua. Tauna taugu mate ke noyana kabe
gomana tamagominama mate ti noyanoya. 23 Be
raganine dibura taurabedima aba giunama tima
riuegu, degoda dibure ya mia kwasa bo ya dobi,
taugu waigapa tauna ya riupore verauge garomie
be nuemima e boruna. 24 Be ya nogonogotina da
taugu gomiguma ya verau makai be ya vakitem-
ina.

25 Taumi ami puyoma Epaprodaitas nimane
koya sivudi be ya veraugedina garogue. Tauna
taugu mate ké noya tenaga be kei gavia tenagana.
Be yodi ya nogonogoti da turaguma ya riupore
munagena garomie, 26 baninama tauna nuanama

ewal poya guratana da e kita munagemina. Be
mate yai nuaboyana, baninama taumi riunama
koya vaiena, da tauna ya sidana. 27 Inam riukaua
da tauna ya sidana, §aubonaga sibo ya gurina.
Be Mamaitua na raukiviveree yai yawasanina
aubainama, raukiviverenama tenegine taugu yau
nuaboyama nam i morebina.

28Vutuna aubainama taugu waigapa ya riupore
veraugena garomie da ko kita be nuemima e ver-
ena, be taugu mate nuaguma e subana. 29 Bada
isane ma nuaveremi koi kaiwena. Be banaga
gesaudima adi yawasanama maika Epaprodaitas
ko vivira kauedina, 30 baninama Epaprodaitas
gaubonaga sibo ya gurina Keriso na noyanama
kana taiye. Be tauna nam guri i nairena, be
na yawasanama yal uta munage da taumi ya
rauepaiyemi be taugu ya saguguna, baninama
taumi madanie aubainama.

3

Vaivai kitekitedima nam tai muriwatanedi
1 Yau bana, Bada garone koi nuavere! Avedi

da yau giuma nogone letae e riuemina, be yodi
ya riuriu munagemina, be nam debaguma ima
subasubana. Ya riuriuemina da ami waisumage

ko vadidi kauana. o _ .
Taumi inam banegidima adi voiama

dagadagasi maika ko kita kauedina. Taudi
kopitom ta goegoe kauena, agunai taugu € nogoti
da taudime sibo a tom munagedina. 3 Be tauda
aitauga Mamaitua Aruinama nopode be ta rarau
duneena, tauda vutuna riukaua Mamaitua na
dam gomama. Baninama tauda nam da vaivaima

ta noyenoyedi be marae ta tava, ibewa da Bada
Yesu tai sumage be isanama ta kawakawa sagena,
inam raganine Mamaitua ei aninedana.

4 Taugu boni inam vaivaidima tenegidima
garogue. Banaga gesaudima ta nogonogotina da
Jius adi vaivaima tai sumagedi be kabe marae
ta tava. Be taugu vaival ewai muriwatanedina,
nam taudi maika. Vutuna aubainama taugu
yodi ya giu munaga be ko kita. > Taugu &
tubugana murine ragan aniwai 8-ne kopitom e
pagona, taugu vutuna Israel banegiguma, Benji-
man na damma nopone. Taugu vutuna Hibru
banegidima a tikaguna. Be taugu vutuna Parisi
banagiguma, tarawatu éi muriwatana guratena.
6 Be taugu tarawatu taupagodidinama, be Ma-
maitua na damma e raraukivi gewegewedina,
taudi tarawatu a gose be Yesu Keriso awai muri-
watanena aubainama. Be tarawatu na babae
taugu nam ai tarawatu ei kati kotovi rubuna.

7 Inam kauidima boni e Kkitekitedi da kabe
ta sagugu, be yodi Kerisoe taugu ya Kkitakita
tuagaiedina. @ Taugu nam inam vaivaidima ko-
pitom taudiga ama kitakita tuagaiedina, ibewa
da yaba matabuna gesaudima mate taugu e kita
tuagaiedina da Yesu Keriso yau Badama sibo
é katai kauena. Taugu yabedima matabudi é
kaiporaga be yodi ya kitekitedina taudi maika
megu. Nama e voia da Keriso mate kei rawa-
tegeimai 9 be ké mia tenagana. Be nam tauguga
sibo yau kedama é wane be didimana é banavi.
Ibewa da waisumaga Kerisoe vutuna e kawa
didimaniguna Mamaitua matane. 10 Taugu ya
goegoe da Keriso ya katai kauena. Tauna vutuna

kokoagae be Mamaitua na rewapanae ya kawa
midisugu munagena. Be ya goegoe da midisugu
munaga na rewapanama vutuna taugu mate ya
katai kauena. Be mate ya goefoe da Keriso
wainuatoitol ya pagopagona taugu ya pago sagu
be tauna ya guri be ya midisugu munagana, taugu
nama, nemanama da sibo € guri, 11 be kokoagae
é midisugu munagana.

Parata aubainama ta maninina

1213 Taugu inam kauidima nam garodie e ta-
vana, ibewa. Taugu yau piripirima yagoro ta
kenakenana, be ya rarau rubu gurata be ya man-
imaninina da parate sibo é tavana. Inam vutuna
aubainama Yesu Keriso yai yawasaniguna.

Be yau bana, taugu nam yodi ama riuriuna,
da inam paratine e tavana, ibewa. Be aba ya
voiena, inam yaba matabuna murigue ya gose
be nogogue ya nago da inam paratine ya tavana.
14 Yesu Keriso ya vinegu, da Mamaitua maesa
tokare marae e uteguna. Vutuna aubainama ya
manimaninina da inam paratine ya tavana.

15Taugu e nogoti da taumi aitauga Arue nogota
bagibaginama garomie, taumi uma kauidima ko
kita yagedina, maika taugu. Be degoda ibewa,

Mamaitua tokare ei kataimi da ko kitana. 16 Be
aba kaite da waisumage té pagona, nam ta raukai

gose, be naumeki da ta kaididina.

17 Yau bana, taugu koi tupotupoganegu be
mate aitauga da taugu yau voiama didimani-
dima tawai tupotupoganena, taudi mate ko kitedi
be nama ko voiana. 18 Baninama taugu boni
ragan patapatanama é riuriu nonogemina, be

yodi ma matasurugu ya riuriu munagemina
da banaga ya ribana adi yawasanama ewai
magatara da taudi korosi na gaviama ta tubu-
tubugana. 19 Taudi adi damonama tokare gienae
ta nago rovona, be taudi adi mamaituama inam
kani be tego. Be yaba waitunimayamayagidima
ta rarau guyaguyau yababedina. Be taudi
dobu na yawasanama ta nogonogota gurated-
ina. 20 Be tauda da wadubogomama inam marae,
dego Tauwai yawasana Yesu Keriso e miamiae

dobudi. = Be tauda vutuna na kaba verauma
tawai rabena. 21 Inam raganine tauna tokare

tubugidama gwagegwagedima e boru vitaredi be e
rawavaudina, tauna tubuginama ma nenegarina

e miamiana maika. Be inam tokare na re-
wapanama dosine nama e voiedina, be yaba

matabuna na waibadama dibune e veraugedina.

1 Vutuna aubainama yau bana, taugu no-
poguma e goeZoe kauena da taumi sibo e
kitemina, baninama taugu yau wainuapagoma
garomie.  Taumi aubaimima yawai nuavere
kauana. Be taugu yau noyama votavotanama
inam vutuna taumi. Be taumi Bada garone sibo
koya vadidi be koya midina.

Raukura na rauduguma
2 Be garomie inam waiwaivi rabui isedima
Yuodia be Sintike, taudi Yesu tauwai muriwane-
nama. Be ya riuriu vavasagedi da taudi awai
miataurina yodi sibo ai nuavere munagana. 3 Be
mate tura kaukauiguma tam yawai bagamna da
uma waiwaividima rabui sibo am raukurae kuya

sagudina. Baninama boni taugu, Klement be yau
tausaguma gesaudima, isedima marae yawasana
bukanama nopone ta kenakenana, vari vere-
nama ké rarau guguyena. Be inam waiwaividima
rabui mate a sagumai be ké rauguguyana.
4Ragan matabuna koi nuaverena Bada garone!
Be ya riuriu munagemina: Koi nuavere! >Banaga
matabudi sibo a kataie da taumi voyagota banag-
imima. Bada gaubonaga e verau munagana.

6 Vutuna aubainama nam nuaboya gesaudima
nopomima ta kawa nuarageragedi! Be yaba
matabuna aubainama ko moiragi be ami
goanama kauidima matabuna Mamaitua koi
bagana. Be mate koi kaiwena yaba matabuna

aubainama. 7 Yodibe Mamaitua na subama
nopomima ei subana, degoda Yesu Keriso nopone

ta miana. Be inam subanama ya saga guratana,
nam maika suba tauda te katakataiena nama.

8 Be ami wainua nogonogote uma yabedima
koi nuanogonogotedina. Riukaua, vivira,
didimana, nam yawasana miremiredi, kaua
wainuapagopagodima, didimana  giudima,
voiakaua, be aba banaga matedie e verena,
vutudi koi nuanogonogotedina. 9 Yaba matabuna
ei katakataimi be garogue koya kitakita bo koya
vaivaiena, nama ko voiedina. Be Mamaitua suba
Badanama, tokare taumi mate ko mia tenagana.

Pol yai kaiwana adi waisaguma aubainama

10 Taugu Mamaitua garone €i nuavere gu-
ratana, baninama taugu nogotiguma ya moraba
kauana taumi garomie, aubainama waisagu
koyai kare munagena. Vutuna aubainama

Bada isanama ya kaisugusuguna. Taugu é
kataiena da saguguma koya goegoena, be nam
keda gesau 1 kenana da sibo koya sagugu.
1112 Uma giunama ya giugiuna, nam taugume
sagu munageguma aubainama ama giugiuna,
ibewa. Degoda kaniguri bo nam kaniguri, bo
aba ya maruabiena, inam naumeki. Be degoda
garogue tenetenegina bo nam tenetenegina, inam
matabuna naumeki. Taugu inam yawasani-
dima matabudi € maragamedina. 13 Taugu
teneteneginama da uma yawasanidima nopodie
yamiana, baninama Yesu Keriso na rewapanama
e uteuteguna. 14 Be yagoro ya vere kauana da ami
puyoma koya riuporena, saguguma aubainama.

15 Be boni ko nogoti, raganine Masedonia é
gosena murine, taugu vari verenama € rau-
guguya dokena garomie. Inam ragandie Ma-
maitua na damma gesaudima nam ti saguguna,
be taumi Pilipi banagimima, taumiga mane koya
uteguna. 16 Be mate raganine taugu Tesalon-
aikama, be yagoro yau puyoma tenaga be rabui
ragan toitoi koya riuriu poragana, baninama aba

¢ marumaruabiena aubainama. 17 Be nam ko
nogoti da ami manema ama goegoena, ibewa da

aba ya goegoena inam ami waiutama na damone
sibo votanama koya kitana. Yodibe maesa tokare
sibo koya pagona.

18 Epaprodaitas tauna ami puyoma matabuna
ya uteguna. Be taugu aba & goefoena, vu-
tuna koya saguguna, be you, taumi ya moraba
vavasagana koya voiena. Ami puyoma matabudi
inam Mamaitua koyai nuavere kauena, be inam
puyonama vutuna Mamaitua ewai aninena. 19 Be

yau Mamaituama na waiguyauma nopone tauna
yai maura kauana. Be aba ko marumaruabiena,
tokare teneginama e utemina Yesu Kerisoe, be
garomie e maurana. 20 Mamaitua Tamadama
nenegari be kaisugusugu garone e kena be e kena
nonoga. Inam riukaua!

Waikaiwa damodima o )
21 Tauwai sumaga matabudi yawai kaiwedina.

Be mate uma yau banagama gesaudima garogue
tawai kaiwemina. 22 Be tauwai sumaga matabudi
uma tawai kaiwemina, be aitauga guyau Sisa na
vadae ta noyanoyana, mate tawai kaiwemina.

23 Be Bada Yesu Keriso na raukiviverema
naumeki da nopomie e kenana.

